
Yatipati Shannavatih

యతిపతిషణ్ణవతిః

॥ శ్రీః  ॥
॥ శ్రీనిధయే  నమః ॥

॥ శ్రీమతే  రామానుజాయ నమః ॥
అథ (౧)యతిపతిషణ్ణవతిః  ॥
కవితాజితకల్లోలికన్యకాకాన్తవక్షసే  ।
కరుణాదిగుణాఢ్యాయ కమలానిధయే నమః ॥
(౧.అనుష్టుభ్ )

వన్దే (౨)నలాగ్రజశరచ్చాపజం  చాపపత్తనే ।
కుర్వన్ (౩)నలానుజశరన్మధుజాతయతిస్తుతిమ్ ॥ ౧॥
ఏవం శుభసన్దేశావహరామానుజపత్రికాయై   స్వకృతజ్ఞతాం  దర్శయన్తః
౯౦–తమే శ్లోకే  శ్లేషేణ  శ్రీరామానుజసామ్యం  తస్యా ఉపపాదయన్తి
కవీశ్వరాః ॥
పిఙ్గలవత్సరే  భగవతో రామానుజస్య అవతారః । స చ భగవతః
ఆదిశేషస్య అవతారవిశేషః । ఛన్దశ్శాస్త్రకృత్   పిఙ్గలమునిశ్చ  తథా
ఆదిశేషస్య అవతారవిశేషః । అతః నానావిధ (౫౪) వృత్తైరభిపూర్ణేయం 
షణ్ణవతిః  కల్పితా కవిసార్వభౌమైః  ॥
(౨. పఙ్క్తివిశేషః -యతినుతిః(౪))
పిఙ్గలనామకవత్సరజం  మఙ్గలదం  యతివృన్దపతిమ్  ।
పిఙ్గలదర్శితవృత్తకులైః   అఙ్గలసచ్ఛుభపుణ్డ్రమయే   ॥౨॥
(౩. వియోగినీ)
అభివన్ద్య  యతీన్ద్రసంశ్రయాన్ 

అనఘానాశ్రితపాపనాశకాన్  ।
అహమద్య కరోమి సన్మునేః

యతిపతిషణ్ణవతిః

అతిహృద్యామలవృత్తమాలికామ్ ॥ ౩॥
(౪.మాలభారిణీ)

భగవన్నుదితో(౫) భవస్య తారే
మతమంహో ! స భవస్య తల్లునాసి  ।

మధుమాసభవస్తథా కథం వా
మధువిద్వేషిణి సక్తమానసోఽభూః ॥ ౪॥

భగవన్నుదితో భవస్య తారే
భవతారాయ నతస్య చేష్టసే  త్వమ్ ।

మధుమాసభవస్తథైవ  సంయక్
మధుమద్భాష్యయుగం ప్రణీతవాన్  త్వమ్ ॥ ౫॥

(౫. శ్రీః )
శ్రీస్తే   ।సా స్తాత్ ॥౬॥
(౬. స్త్రీ )
శ్రీమన్  !యోగిన్ ! । విద్యాం దద్యాః ॥ ౭॥
(౭.మృగీ)
దీవ్యతాన్మానసే ।మే భవాన్ సన్తతమ్ ॥౮॥
(౮. కన్యా)
యోగిన్నస్మత్స్వామిన్ ! జీయాః । జీయాయోగిన్నస్మత్స్వామిన్ ! ॥౯॥
(౯. పఙ్క్తిః )
శ్రీయతినేతుః  ధ్యానవిధాతా । పశ్యతి తత్త్వం వేదశిరస్థమ్  ॥ ౧౦॥
(౧౦. ప్రియా )

యతిరాట్పదే నిరతస్సదా ।
యమభీకరో భవితా పుమాన్ ॥ ౧౧॥
(౧౧. తనుమధ్యా)
మూర్తిర్యతినేతుః శోణాయితవస్త్రా ।
వంశం కలయన్తీ పాయాదఘరాశేః ॥ ౧౨॥
(౧౨. నరప్రియా (౬))

భవతి భాష్యకృత్ భగవతః ప్రియః  ।
భవభయాపహో భజ తమున్నతమ్ ॥ ౧౩॥

యతిపతిషణ్ణవతిః

(౧౩.సోమరాజీ)
యదా లక్ష్మణార్యం ముదా పూజయేన్నా ।
తదా వేదశీర్ష్ణాం  విదా శంసితస్స్యాత్ ॥ ౧౪॥
(౧౪.మదలేఖా)

రాజాయం యతిపఙ్క్తేః  రాజా సన్ ద్విజపఙ్క్తేః  ।
అజ్ఞానం  భవరాత్రేః  నుద్యాన్నస్తమ ఏతత్ ॥ ౧౫॥

రామాయామయి రాగం మాయాయామమ చిత్త ! ।
గోదాయాస్సహజేఽస్మిన్ మాయాయాహృతియాయాః ॥ ౧౬॥
(అనుష్టుభ్ )

శ్రీమద్రామానుజౌ   వన్దే గీతాతద్భాష్యదాయినౌ ।
వంశాలఙ్కృతహస్తాబ్జౌ గోదానాథసహోదరౌ ॥ ౧౭॥
అద్వైతం  శ్రవసాం  నేత్రేః  ద్వైతం  చ రసనాసు యః ।
ధత్తే స ఏవ యోగీ సన్ విశిష్టాద్వైతమబ్రవీత్    ॥ ౧౮॥
(౧౫. ప్రమాణికా )

శ్రుతిస్మృతిప్రమాణికా   యతిప్రకాణ్డభారతీ   ।
సుధానిమగ్నవిగ్రహం  కరోతి పణ్డితం  జనమ్ ॥ ౧౯॥
(౧౬. గజగతిః)
బుధగణైరభినుతో  మునిమణిః శ్రితహరిః  ।
శ్రుతిశిరఃకృతమతిః  శుభతతిం వితనుతామ్ ॥౨౦॥
(౧౭. బృహతీవిశేషః యాదవీ(౭))
యాదవవఞ్చితచేతా యఃయాదవపూజితపాదో యః ।
యాదవపర్వతవాసీ యఃయాదవవంశజచేతా యః ॥౨౧॥
(౧౮. బృహత్యుపజాతిః)
బ్రాహ్మణరాక్షసపీడాయాః  భూపతిపుత్రీం  పాలయతా ।
ఖ్యాపితరామానుజనామ్నా సంయమిరాజా తేన వయమ్ ॥౨౨॥
(౧౯. చమ్పకమాలా)

హన్త సనాథా తేన న చిన్తా
సంసృతిరక్షోభూతపిశాచాత్ ।

యతిపతిషణ్ణవతిః

లక్ష్మణయోగీడ్శ్రీపదసక్తాన్
లక్ష్మణపూర్వః పాతుమిహాస్తి ॥౨౩॥

మత్తమయూరో బాణరణేఽభూత్
ఖణ్డితవీర్యో  యేన షడాస్యః ।

తం హి భుజఙ్గం  కఞ్చన చిత్తే
హన్త విధత్తే శ్రీయతిరాజః  ॥౨౪॥

(౨౦.మత్తా)
మామా చేతో ధనమదమత్తాన్

యాయామర్త్యాన్ శ‍ృణు తవ పథ్యమ్ ।
యోగీన్దో హే యతిశతమన్యో !

నాథేత్యేవం వద సుఖభాక్ స్యాః ॥౨౫॥
(౨౧. పఙ్క్తివిశేషః  యతిమహితా(౮))

అయి భజ మానస !యతిరాజం
శ్రితహితదాయకపదరేణుమ్  ।

యది భవభీకులమపనేతుం
మతిరపి తే ముదమథ భోక్తుమ్ ॥౨౬॥

(౨౨. త్వరితగతిః)
మతమఖిలం శ్రుతిరహితం

యతిపతినా పరిమథితమ్ ।
శ్రుతిమధురం  పరమరతం

జగతి తతం జయతితరామ్ ॥౨౭॥
(౨౩.స్వాగతా)

ధన్వినవ్యపురజాతరసాయాః
ఇష్టపూరకసహోదర  ! ధీర ! ।

సంయమీన్ద్ర  ! కరుణారసలీలా-

సౌధమానస ! సదా వస చిత్తే ॥౨౮॥
శేముషీతి భవతా కిల పద్యే

సమ్ప్రయుక్తమయి ! శేష !యతీన్ద్ర  ! ।
యోఽముమీరయతి శబ్దమభిజ్ఞః 

తస్య భాతి హృదయే స హి శేషీ ॥౨౯॥

యతిపతిషణ్ణవతిః

సంయమీన్ద్రపదపద్మభవాన్  యే
సంవహన్తి శిరసా శుభరేణూన్ ।

సన్నమన్తి సహసా సురలోకాః
సఙ్ఘశోఽతివినయేన యుతాస్తాన్ ॥ ౩౦॥

(౨౪. ఇన్ద్రవజ్రా  )

శ్రీవారిజాతోదితక్లృప్తతాదృక్   -
శ్రీవాజిమేధోదితవిగ్రహాయ   ।

శ్రీవారణాద్రీశ్వరభూషణాయ 
శ్రీవారిదో  భాతి యతీశ్వరో నః ॥ ౩౧॥

(౨౫. ఉపజాతిః)
సరస్వతీయం సరసా భవన్తం

సన్న్యాసినం నామ సదాఽఽశ్రయన్తీ  ।
సన్న్యాసినీ సాధు బభూవ తస్మాత్

సన్తం న యోగం సహతే స్వభర్తుః ॥ ౩౨॥
శ్రీలక్ష్మణాచార్యపదావలమ్బీ

కదాఽపి కృచ్ఛ్రం న సమేతి ధన్యః ।
శ్రీలక్ష్మణే  తత్పదసంశ్రయే  చ

శ్రీరామభద్రస్సుమనాస్స   తాదృక్ ॥ ౩౩॥
(౨౬.అనుకులా)

సంయమినేతుశ్చరణసరోజం
సన్తతమన్తర్విలసతు మాన్యమ్ ।

సఙ్కటసఙ్ఘః  ప్రతిచకితో  యత్
సమ్ప్రతి భీతః పరిగలితోఽస్మత్ ॥ ౩౪॥

(౨౭.దోధకమ్)

సంయమినాయకపాదభవానాం
సాత్వికసన్తతిమౌలిధృతానామ్ ।

సంసృతిసమ్భవతాపహరాణాం
సన్తు కణా మయి రేణుగణానామ్ ॥ ౩౫॥

(౨౮. వంశస్స్థమ్ )

స నామ లోకే మనుజో మహీయతే

స నామ దూరీకురుతేఽఘవిభ్రమమ్  ।
స నామ సర్వానిహ విన్దతే  శుభాన్

సదా ముదాయోయతిరాజసేవకః ॥ ౩౬॥
(౨౯.భుజఙ్గప్రయాతమ్  )

అహోయాదవాద్యైర్వనాన్తర్విసృష్టః 
కిరాతేన కేనాఽపి జాయాయుతేన ।

నిమేషేణ నీతోఽసి కాఞ్చీసమీపం
రసం పాతుకామేన నిత్యం ధరణ్యామ్ ॥ ౩౭॥

సుచిత్రావతారం  భవన్తం సుధీన్ద్రాః
వదన్త్యేవ యుక్తం తతస్సంయమీన్ద్ర  ! ।

సుచిత్రావతారో  భవాన్ సత్యమేతత్
కిమత్రాస్తి   చిత్రం  పరామర్శభాజామ్ ॥ ౩౮॥

(౩౦. స్రగ్విణీ )

లక్ష్మణం సన్మునిం భావయే సన్తతం
భక్తిమత్తల్లజం   శ్రీపతేః  పాదయోః ।

అమ్బరం శోణితం దణ్డకం  పుణ్డ్రకం
బిభ్రతం  విగ్రహే  మానసే సద్దయామ్  ॥ ౩౯॥

(౩౧.ద్రుతవిలమ్బితమ్ )

యతిపతే ! కపిలాదిమతాని తే
భణితిభిః పరమున్నతయుక్తిభిః ।

పరిహృతాని విచిన్త్య విదః శ్రుతేః
పరమనన్దథుపూరితమానసాః  ॥ ౪౦॥

భవభజం భజ హే భవభఞ్జకం
భవపితుః పితురాన్తరరఞ్జకమ్  ।

భవతతిర్భవతీహ పరత్ర సా
భవ మనో !మమ తేన నిరాకులమ్ ॥ ౪౧॥

(౩౨.కుసుమవిచిత్రా )

యతిపతివాణీ సరలగభీరా
శ్రుతిశతనన్ద్యా   మురరిపుభోగ్యా ।

మనసి మదీయే విలసతు నిత్యం

పరమతజాతైరపి  బహుమాన్యా ॥ ౪౨॥
(౩౩.మణిమాలా)

నిత్యం కురు కణ్ఠే యోగీశ్వరనామ్నాం
వర్ణావలిరూపాం  కాఞ్చిన్మణిమాలామ్ ।

భీతిర్న భవాఖ్యాత్ భీమాదహిరాజాత్
చిత్తే తవ కుర్యాత్ నృత్తం మమమిత్ర ! ॥ ౪౩॥

(౩౪. లలితా)

శ్రీలక్ష్మణార్యమునినాథకీర్తనాత్
శ్రీలక్షితాత్మపృథువక్షసో  హరేః ।

శ్రీపూరితాని  లలితాని తే పురః
శ్రీమన్  ! భవన్తి మమ మిత్ర ! నిశ్చితమ్ ॥ ౪౪॥

(౩౫.మఞ్జుభాషిణీ )

ప్రమదానుసారనిరతేన  చేతసా
మదనానుకూలలలితేన మోహితే ।

భవభీతిదాయిగహనే కృతభ్రమే
మయి లక్ష్మణార్య !కురు వీక్షణం మనాక్ ॥ ౪౫॥

ప్రమితాక్షరాఽపి  సకలార్థశేవధిః
యతిరాజసూక్తిరనఘా విరాజతే ।

ఇతి నామ హన్త విబుధా ముదాయుతాః
సతతం త్వదీయపదసేవనే రతాః ॥ ౪౬॥

యది నామ భీతిముపయాసి సంసృతేః
యమయాతనాదిబహుఘోరభాజనాత్ ।

యదువంశనాథలలితైకమగ్నహృత్ -
యతివృన్దనాథపదపఙ్కజం  భజ ॥ ౪౭॥

వనితావిలాసరమణీయవక్షసా
వసుధాతలేఽత్ర బహుధా విహారిణా ।

వసుదేవదేవవరదేవకీభువా
వదతీహయోఽతి యతిరాట్ తమాశ్రయే  ॥ ౪౮॥

మదనేన పాపసదనేన కేవలం
మధువైరిపాదభజనైకవైరిణా    ।

మమ మానసం హి పరిమోహితం హితం
మహితం హితాయయతిరాజమాశ్రయే  ॥ ౪౯॥

కలికాలజాతకలుషాభిభూతధీః
కమలాధినాథహృదయా ప్రియోఽనిశమ్  ।

(౯) కమలాసకుక్షికరుణాజుషాఽమునా
కలయామి నామ కమలాపతిం కరే ॥ ౫౦॥

యతినాయకే త్రితనుదణ్డమణ్డితే  
గుణవారిధౌ నిఖిలపురుషార్థదే  ।

రతమానసాయ నతివృన్దదాయినీ
జనతా శుభం నిఖిలమత్ర విన్దతే  ॥ ౫౧॥

దధిదుగ్ధకున్దశరదిన్దుపాణ్డరైః    
దశ చైకమేకమితి  పుణ్డ్రజాలకైః   ।

పరిమణ్డితం  భజత హంసమద్భుతం
రమణీయపిఙ్గశుభరేఖికాయుతైః   ॥ ౫౨॥

(౩౬. ప్రహర్షిణీ  )

ఉద్విగ్నో భవవిపినాదనేకదుఃఖాత్
ఉద్గన్తుం  యది కురుషేఽథ మిత్రరాజమ్  ।

ఉన్నామ్నో రవివసతేః గుణాన్ వివేక్తుః
ఉద్యోగం కురు సుహృదస్య కీర్తనే త్వమ్ ॥ ౫౩॥

(౩౭.మత్తమయూరమ్)

కాఞ్చీపూర్ణాత్  ప్రాప్య  గిరః షట్ కరిశైల -
శ్రీనాథప్రోక్తాః   శుభదాః శ్రీయతిరాజః  ।

ఆశ్రిత్యాసౌ  తం చ మహాపూర్ణగురూద్ధం 
హృష్టస్తస్థౌ   యస్తముదారం కలయామి ॥ ౫౪॥

(౩౮. వసన్తతిలకం)
శైలో  హి తస్య వపురేవ హరేః కథం వా

పద్భ్యాం చరేయామతి కుఞ్చితజానుభాగః ।
ఆరోహణం కలయతి స్మ గిరేర్మహాన్ యః

తస్యాఙ్ఘ్రిపద్మయుగలం  శరణం ప్రపద్యే  ॥ ౫౫॥

మన్మౌలిమణ్డనమహో  మహితా మహీయం
అస్యాశ్చ మణ్డనమిదం  తవ పాదపద్మమ్ ।

తన్న్యస్తుమత్ర మయి కిం చకితో యతీన్ద్ర  !

స్వామిన్ ! ఇతీవ వదతి స్మ గిరిశ్చ శేషః ॥ ౫౬॥
ఏతత్ ద్వయం సమవలోక్య సపద్యనన్తః

తత్రైవ  వేఙ్కటపతిః స్వయమావిరాసీత్ ।
యద్వన్దనోదితవిలోచనమోదవారి -
సమ్ప్లావితస్స  భగవానపి శైలరాజః  ॥ ౫౭॥

శ్రీరఙ్గరాజదయితాసహసమ్భవాయ 
శ్రీదేవరాజహృదయఙ్గమనీరదాయ   ।

శ్రీశ్రీనివాసధరణీధరవిగ్రహాయ  
సమ్పత్కుమారజనకాయ నమో నమస్తే ॥ ౫౮॥

పుణ్డ్రత్రిదణ్డపరిమణ్డితగాత్రమేనం    
పుణ్డ్రేక్షుదణ్డపరిమణ్డితగాత్రమేకమ్     ।

పుంసోఽపి హన్త పరమే పురుషేఽనురక్తాన్
పుణ్యానతీవ కలయన్తమవైమి  కామమ్ ॥ ౫౯॥

(౩౯.అపరాజితా)

యతిపతిమతకాః పరైరపరాజితాః
అపి యమపృతనాం నిజార్థముపాగతామ్  ।

తనుగతతులసీస్రగాదిపరాజితాం
విదధతి మయి సన్తు తే ప్రసన్నాః  ॥౬౦॥

(౪౦. ప్రహరణకలితా )

యతిపతిపదయోః నతిమిహ వహతః
మతిరతిసుభగా గతిరతిపరమా ।

భగవతి మహతీ రతిరపి భవితా
భవతి చ భవతో న హి భయకణికా ॥౬౧॥

(౪౧.మాలినీ)
సరలమతిగభీరం పావనం ధన్యలభ్యం

మధురతమముదారం మఙ్గలం  మాననీయమ్ ।
విరతవితతితథ్యం భాషితం యస్య సర్వం

స జయతి యతిరాజః సార్వభౌమో గురూణామ్ ॥౬౨॥
అనుపమమతిహృద్యం పావనం ధన్యలభ్యం

కలిబలమలలోపం కల్పకం కాఙ్క్షితానామ్  ।
కమలనయనభోగ్యం యద్వచో భాతి సర్వం

స జయతి యతిరాజః సార్వభౌమో గురూణామ్ ॥౬౩॥
కమలమివ మనోజ్ఞం  (౧)షడ్పదానన్ద్యభావం
(షడ్పద - భృఙ్గః  । ద్వయాఖ్యమన్త్రశ్చ  ॥)

విమలమివ నభో యత్ (౨)సత్కులాలోకపాత్రం
(సత్కులం - నక్షత్రాణాం  కులమ్ । సతాం కులం చ ।)
అమలమివ మునీనాం మానసం సర్వతత్త్వం
ప్రథయతి  వచనం తే లక్ష్మణాచార్యవర్య ! ॥౬౪॥
(౪౨.చామరమ్)

శోణవస్త్రవేష్టితం   విభాతి యత్త్రిదణ్డవత్ 
పుణ్డ్రజాలమణ్డితం   చ దారుపాదుకాయుతమ్ ।

విష్ణుచిత్తబాలికాస్యజాతసూక్తిచిన్తకం 
లక్ష్మణార్యనామకం తదస్తు భూతయే మమ ॥౬౫॥

సంయమీన్ద్రపాదపద్మసఙ్గతేన   చేతసా
మానవోఽత్ర నేతరత్ర సఙ్గమేతి  యస్స మే ।

బన్ధురత్నమన్తరఙ్గమిత్రరత్నమిష్యతే  
దేశికోఽపి సోఽయమేవ తత్ పరం చ దైవతమ్  ॥౬౬॥

(౪౩. పఞ్చచామరమ్)

యతీన్ద్రవక్త్రనిర్గతైశ్శుభాక్షరైః      ప్రపూరితం
శ్రుతిస్మృతీతిహాసతః  సముద్ధృతైస్తథా    రసైః  ।

పరాశరాత్మజాతజాతసూత్రమార్గసఙ్గతం  
పరావరజ్ఞభావితం  విభాతి భాష్యమద్భుతమ్ ॥౬౭॥

నిధాయ వేత్రమఞ్జసా   స్వమౌలివేష్టనాన్తరా
ప్రబోధముద్రికాం   వహన్ ప్రమోదపూరితాన్తరః  ।

స్తోత్రసూత్రసత్కరః   పరో జగాద యత్పురా
యతీన్ద్రభాష్యమణ్డితం   తదత్ర భాతి శోభనమ్ ॥౬౮॥

సునవ్యకావ్యసేవనాత్ సుశాస్త్రయుక్తిసేవనాత్
శ్రుతిస్మృతీతిహాసతః  సదాగమాన్తసేవనాత్ ।

యదత్ర విన్దతే  పరం జనో మనోవినోదనం
తతోఽపి గద్యసేవనాత్ యతీశ్వరస్య విన్దతి  ॥౬౯॥

కృతాగమార్థసఙ్గ్రహః   కృతాన్తభూతభాషితః
కృతాన్తభీతిదాయకః కృతాననాభినన్దితః  ।

కృతాయితస్వకాలకః కృతాకృతాఘసత్క్రియం
కృతానుకమ్ప ఏష మాం కృతీ యతీశ్వరోఽవతు ॥ ౭౦॥

యతీశ్వరః కృపామయః పరం పరో విరాజతే
య ఏష నిత్యనామకం భృశం దృశాల్పకాకృతిమ్ ।

గురుం పునః ప్రభావతః  ప్రబన్ధమద్భుతం   పరం
విధాయ పాతి మానవాన్ పురాణపూరుషప్రియమ్  ॥ ౭౧॥

(౪౪. శిఖరిణీ)

మహానామోదోఽయం మమ మనసి లీలాం వితనుతే
యతీన్దోరాస్యేన్దోః   అమృతమివ భూయో విగలితమ్ ।

పిబామ్యేవం నిత్యం వచనమతిరమ్యం భగవతః
మనఃకాన్తం మాన్యం మధురమధురం సామ్యవిధురమ్ ॥ ౭౨॥

యతీన్దోరాస్యేన్దోరమృతమివ   పీత్వా విగలితం
వచస్తాదృక్ శ్రీమాన్  స్వయముపగతో హర్షవివశః  ।

ప్రియాం  త్యక్త్వా డిల్యాం యదుశిఖరిశీర్షే విజయతే
తతస్తామాయాతామపి స రమణీమాహ తదిదమ్ ॥ ౭౩॥

(౪౫. పృథ్వీ)
ప్రణమ్య  యతిమణ్డలప్రవరపాదపఙ్కోదితం 

ప్రవేశమనవీనవాక్శిరసి యో విధత్తే పుమాన్ ।
ప్రమోదమతులం  వరం స కిల సత్యమత్రాశ్నుతే

ప్రమోదభరపూరితో  నయతి కాలమస్మిన్ కాలౌ ॥ ౭౪॥
కలిః ప్రథయతు  స్వయం కమపి విభ్రమం  సమ్భ్రమాత్

కఠోరమకపూరితం కలుషజాలకన్దాయితమ్  ।
తథాఽపి సుఖమేధతే యతివరస్య సూక్తౌ రతః

చిరన్తనసరస్వతీరసభరేణయాపూరితా ॥ ౭౫॥

యతీశ్వరసరస్వతీమనుభవన్తి యే కోవిదాః
యతీశ్వరసరస్వతీమథ పఠన్తి యే సాదరమ్ ।

యతీశ్వరసరస్వతీమథ వహన్తి యే పుస్తకే
యతీశ్వరధియైవ  తాన్ ఇహ నమామి సర్వానపి ॥ ౭౬॥

(౪౬.మన్దాక్రాన్తా  )
ఆసూర్యాఖ్యే మహతి మధురే మాన్యవంశేఽవతీర్ణః

దివ్యక్షేత్రే సకలమహితే పావనే దర్శనీయే ।
నామ్నా యత్తత్ సురనరభువా భాషయా మిశ్రితేన

ప్రోక్తం   జాతం జగతి విదితం శ్రీపరుమ్భూధురీతి  ॥ ౭౭॥
శ్రీర్యా  శ్లాఘ్యా  భవతి హి సతాం తామిమాం సంవహన్తీ

ధూర్యా తాం భూర్వహతి యదియం శ్రీపరుమ్భూధురీతి  ।
తాదృక్ నామ్నా భవతి జగతి ప్రాప్తకీర్తిః    పురీయం

నామన్యుక్తాన్యహ ! విమృశతాం భాతి వర్ణాని  తత్త్వమ్ ॥ ౭౮॥
(౪౭.హరిణీ)

కువలయదలశ్యామే రామే రతస్సతతం మునిః
యతిపతిరసావీహాముక్తో హితైకరతో  నతే ।

మధురమధురా భాషావేషాః కిరన్ నిజసంవిదః
కలయతు సదా నృత్తం చిత్తం మదీయముపాశ్రితః  ॥ ౭౯॥

(౪౮. నర్కుటకమ్)

కరధృతదణ్డమస్తు  మమ మానసవాచ్ఛితదం
కటితటరక్తవస్త్రకమనీయవపుఃప్రవరమ్   ।

శుభమయశుభ్రపుణ్డ్రసుభగాకృతి   మఙ్గలదం
యతిపతినామకం కిమపి దైవతమప్రతిమమ్   ॥౮౦॥

యతిపతిమఞ్జువక్త్రగలితాక్షరపఙ్క్తిధరం  
మతిమతిహర్షజాలపరివర్షణకర్మకృతి   (తమ్ ।) ।

సతి పథి నీయమాననిగమార్థమహావిభవం
రతిమిహ మే దదాతు పరపుంసి సుభాష్యమిదమ్ ॥౮౧॥

(౪౯.కుసుమితలతావేల్లితా )

స్వామీ కాషాయం వపుషి కలయన్ హస్తపద్మే త్రిదణ్డం 
శ్రీమచ్ఛ్రీచూర్ణం   పరిగతతనుం శ్వేతపుణ్డ్రైస్సురమ్యమ్  ।

12 sanskritdocuments.org



యతిపతిషణ్ణవతిః

మౌలౌ సన్దృశ్యాం  కచచయకృతాం సచ్ఛిఖాం భవ్యమూర్తిం
శ్రీమానన్తర్మే  విలసతు సదా సంయమీన్ద్రో  మహాత్మా ॥౮౨॥

(౫౦. విబుధప్రియా )

వారణాద్రిశిరఃస్థితం   వరదం సుపర్వమహీరుహం
వర్ధయన్  స్వకరామ్బునా పరమున్నతం సకలేడితమ్ ।

సర్వదాఽతులసద్దయం  చతురాననాధ్వరసమ్భవం
సంయమిప్రవరో  గురుః గుణవాన్ సదా స విరాజతే ॥౮౩॥

(౫౧.శార్దూలవిక్రీడితమ్  )

వన్దే లక్ష్మణయోగిపాదయుగలం శోణాబ్జతుల్యప్రభం 
వీథీధూలిసమూహక్లృప్తకవచం   భిక్షాటనప్రస్థితమ్   ।

యద్విన్యాసపవిత్రితం  క్షితిరజశ్చక్రాఙ్కరేఖోజ్జ్వలం 
స్వాఙ్గుల్యగ్రసమాదృతం   శుభకరం మౌలౌ విధత్తే జనః ॥౮౪॥

శ్రీమద్యామునతీర్థసక్తహృదయౌ    పాణ్యాప్తవంశోత్తమౌ
విఖ్యాతౌ భువియాదవాశ్రితపదౌ  రామానుజౌయౌ తయోః ।

ఏకః శ్రీవిబుధేన్ద్రజాతమహితం   మూలం కిలాదౌ జగౌ
అన్యస్తస్య తతశ్చ భాష్యమనయోః పాదామ్బుజాన్యాశ్రయే  ॥౮౫॥

(శ్రీకృష్ణయతిపత్యోః   శ్లేషః )
శ్రీమల్లక్ష్మణయోగిరాజవచసాం   మాహాత్మ్యమత్యద్భుతం

కోఽహం వక్తుమిదం వదన్తి సుధియః శ్రీవత్సగుర్వాదయః  ।
కాణాదప్రముఖేషు  మాస్తు ధిషణా శాస్త్రేషు  కావ్యేషు వా

సర్వత్రాఽపి  జయం యతీశ్వరగిరాం సేవా ప్రదద్యాదితి  ॥౮౬॥
శయ్యా పద్మవిలోచనస్య మహతః పుంసో భుజఙ్గాధిపః

సఞ్జాతో  ధరణౌ కిలాయమభవత్ పూర్వం మహాభాష్యకృత్ ।
సఞ్జాతోఽథ  చ పిఙ్గలాహ్వయమునిః  ఛన్దశ్చయం  నిర్మమే

సఞ్జాతోఽథ  చ లక్ష్మణార్యమునిరాట్ శ్రీభాష్యకారోఽభవత్  ॥౮౭॥
జాతో భాష్యకృదేష భాష్యకృదభూత్ శ్రీపిఙ్గలః   పిఙ్గలే

వర్షేఽభూత్  మధురోదితోఽథ చ మధౌ మాసే భవాత్తారకః ।
సఞ్జాతో  భవతారకే సకలమప్యేతత్ పరం సామ్ప్రతం

తస్మాత్ సామ్ప్రతమేనమస్మి శరణంయాతోయతీనాం పతిమ్ ॥౮౮॥

శాస్త్రే శబ్దమయే  తతాన విహృతిం జన్మన్యసావాదిమే
మధ్యస్థేఽథ  చ జన్మనీహ విహృతిం ఛన్దఃకులేఽథోదితే  ।

జన్మన్యత్ర విధాయ భాష్యముభయం గద్యత్రయం  సారవత్
వేదార్థస్య  చ సఙ్గ్రహం  యతిపతిః నిత్యం స్థితో  దీపవత్ ॥౮౯॥

సఞ్చారేణ పవిత్రితక్షితితలం  సద్భిస్సదా సేవితం
కాఞ్చీపూర్ణకృతీన్ద్రవాగ్విలసితైః    విద్యోతమానాన్తరమ్ ।

వేదార్థౌఘసమృద్ధశోభననవగ్రన్థోదయైకస్థలం     
శ్రీరామానుజమగ్ర్యవర్ణమధురం    సేవస్వ హే చిత్త !మే ॥౯౦॥

(శ్రీరామనుజశ్రీరామనుజపత్రికయోః    శ్లేషః )
(౫౨. స్రగ్ధరా  )

నామాభూత్తే త్రివర్ణం   త్రిజగదభిహితం  లక్ష్మణ ! శ్రీయతీన్దో  !

సౌత్రం  భాష్యం త్రిధేదం  త్రివిధమపి  కృతం గద్యమత్ర త్వయేదమ్ ।
వాణీ సేయం త్రిధామ్నః  వివృతతనురభూత్యా త్రిషట్కాభిరామా

త్రిత్రిగ్రన్థప్రణేతః      ! త్రిమునివర  నమస్తే గృహీతత్రిదణ్డ  ! ॥౯౧॥
“గాథాతాథాగతానాం” ఇతి నిగమశిరోదేశికః ప్రాహ  యం తే

స్తోత్రే శ్లోకం  మహాన్తం తమిహ వయమహో కీర్తయన్తో మహాన్తమ్ ।
విన్దేమానన్దమన్తర్విధుతసమశుచో   విస్తృతాపార్థసార్థాన్ 

నాన్యాన్ స్వప్నేఽపియామో విమతసృతిమతో జీవసఞ్జీవకామాః  ॥౯౨॥
(౫౩.పాదాకులకమ్)

మామాం రామాం చేతోయాయాః
శ్రీమద్రామావరజం  యాయాః ।

రామాస్సర్వా అనుజా ఏతాః
కామాన్నేమా వామాః కుర్యాః ॥౯౩॥

(౫౪. గీతిః)
యతిపతిపాదపయోజే

యది మతిరీషన్నివేశితా భవతి ।
యమ ఇతి తస్య వ పూరితి

యవలవమాత్రం  న విద్యతే చిన్తా ॥౯౪॥
పిఙ్గలవత్సరజాతః

పిఙ్గలమునిరేవ  లక్ష్మణార్యోఽయమ్ ।

14 sanskritdocuments.org



యతిపతిషణ్ణవతిః

మఙ్గలసన్తతిదాయక
తుఙ్గగుణాశ్లిష్టవృత్తకులభూమిః     ॥౯౫॥

లక్ష్మణ !యతివర ! స భవాన్
అతిమహితో నస్సుబన్ధురత  ఏవ ।

వాసవభవాయ దత్తా
వివృతా భవతాత్ర హృద్యగద్యకృతా ॥౯౬॥

(ఉపజాతిః)
శ్రీభాష్యసింహాసనమాత్మనీనం

అస్మత్కులశ్రీతిలకాయ  దత్వా ।
స్వభాగినేయాయ తుతోష భూయః

యస్తం ప్రపద్యే  శరణం యతీన్ద్రమ్  ॥౯౭॥
(గీతిః)
యతిపతిషణ్ణవతిరియం

ద్విజపతిసుస్కన్ధలాలనీయాఙ్గా  ।
హ్రస్వా  చ వర్ధమానా

సేవ్యా పరమేవ దేవతా జయతి ॥౯౮॥
యతిపతిషణ్ణవతిరియం

సుగుణా శుద్ధా సువృత్తజాతయుతా ।
బ్రాహ్మీం  శ్రియం  వహన్తీ

కణ్ఠాభరణం  సతాం సదా భవతు ॥౯౯॥
(త్వరితగతిః)
యతిపతిషణ్ణవతిరియం

కవిమణిమానిధిరచితా ।
నిజపఠనే రతధిషణం

సమకుశలం విరచయతి ॥ ౧౦౦॥
యతిపతిషణ్ణవతిః  ॥
ఇతి శ్రీమదాశుకవిసార్వభౌమస్య  శ్రీనిధేః  కృతిషు

యతిపతిషణ్ణవతిం  సమ్పూర్ణమ్  ।
Footnotes టిప్పణీ

(౧)ఆగామిని పిఙ్గలే  వత్సరే భగవతః శ్రీరామానుజస్య  షోడశీ
షష్టిపూర్తిః  (౯౬౦ సంవత్సరాణాం పూర్తిః) భవితా ।సా చ ఉత్సవైః
పూర్ణా కర్తవ్యా  । తదఙ్గతయా  శ్రీరామానుజవిషయకాః  ప్రబన్ధాః 
ఉపన్యాసాశ్చ విద్వద్భిః కర్తవ్యాః  । ఇతి ప్రార్థయే   ।” –
ఇతి శ్రీకాఞ్చీ  విద్వద్వరేణ్య పద్మభూషణ మహామహిమోపాధ్యాయ, ప్రతివాది -
భయఙ్కరమణ్ణఙ్గరాచార్య   స్వామినః స్వకీయ “రామానుజన్”నామ
ద్రమిడపత్రికాయాం   సన్దేశమదిశన్  । శ్రీకవీశ్వరాః  తేన సన్దేశేన
ప్రచోదితాః  ౯౬౦ సంవత్సరపూర్తిజన్మర్క్షోత్సవత్వాత్  అస్య,౯౬ శ్లోకైః 
పూర్ణాం  ఇమాం యతిపతిషణ్ణవతిం  అరచయన్ ॥
(౨) నలాగ్రజశరశ్చాపజః  -రాక్షసవత్సరే ధనుర్మాసే జాతః ఇత్యర్థః  ।
చాపపత్తనే-ధనుష్పురే । శ్రీకవిసార్వభౌమానాం  గురవః శ్రీవాత్స్యవేఙ్కట -
శేషార్యమహాదేశికాః రాక్షసవర్షే చాపమాసి అవతారం కృతవన్తః । తత
ఏవం వర్ణనా  ॥
(౩) నలానుజశరత్-పిఙ్గలవత్సరః  ।మధుజాతః-చైత్రమాసే   కృతావతారః
“మధుశ్చ మాధవశ్చ వాసన్తికావృత్” ఇతి భగవతీ శ్రుతిః  ॥
(౪) నవమిదం వృత్తమ్ ।యతినుతిరితి నామధేయమస్య అస్మాభిః దత్తమ్ ॥
(౫) భవస్య తారేః -ఆర్ద్రానక్షత్రే  -

“ఆర్ద్రా  నక్షత్రం  రుద్రో దేవతా” ఇతి శ్రుతిః  ॥
(౬) నరప్రియా  – నవమిదం వృత్తం కవిప్రయుక్తమ్  ।

ఇదస్మాభిః దత్తం నామధేయమస్య ॥
(౭)యాదవీ - నవమిదం వృత్తమ్ । ఏతదస్మాభిః దత్తం నామధేయమ్ ॥
(౮)యతిమహితా - నవమిదం వృత్తమ్ । ఏతదస్మాభిః దత్తం నామధేయమ్ ॥
(౯) కమలా నామ యతిపతేః భగినీ ।యస్యాః వంశే జాతా ఏతే కవీశ్వరాః ॥
కవితాజితకల్లోలికన్యకాకాన్తవక్షసే  ।
కరుణాదిగుణాఢ్యాయ కమలానిధయే నమః ॥
॥ శ్రీనిధయే  నమః ॥

The footnotes are given as number enclosed in parenthesis.

